
Maʼlumot uchun, ОАК 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. ushbu maqolada sanoat sohasining mamlakat iqtisodiy oʻsishi va aholi farovonligini oshirishdagi strategik 
oʻrni, xususan, Fargʻona viloyatining 2015–2025 yillardagi industrial rivojlanish tendensiyalari tahlil qilingan. Tadqiqotda 
viloyat sanoatining tarmoq tarkibi, investisiyalar oqimi, eksport salohiyati va kichik sanoat zonalarining kengayishi kabi 
yoʻnalishlar statistik ma'lumotlar asosida koʻrib chiqiladi. Shuningdek, maqolada energiya samaradorligini oshirish 
boʻyicha erishilgan natijalar ilmiy asoslab berilib, sohani rivojlantirish boʻyicha takliflar keltirilgan.

Kalit so‘zlar: sanoat, industriyalashtirish, Fargʻona viloyati, investisiya, eksport, kichik sanoat zonalari, iqtisodiy oʻsish, 
modernizasiya.
Abstract. this article analyzes the strategic role of the industrial sector in ensuring economic growth and improving public 
welfare, with a particular focus on industrial development trends in the Fergana region during 2015–2025. Based on 
statistical data, the study examines the sectoral structure of regional industry, investment flows, export potential, and the 

Аннотация. в данной стране анализируется стратегическая роль промышленного сектора в обеспечении 
экономического роста страны и повышении благосостояния населения, в частичности тенденций индустриального 
развития Ферганской области в 2015-2025 годах. В исследованиях на основе статистических данных 
рассматриваются такие направления, как отраслевая структура промышленности региона, инвестиционные 
потоки, экспортный потенциал и расширение малых промышленных зон. Также в штате проводится дальнейшая 
проработка результатов достижения научного уровня, повышения энергоэффективности и презентации проекта.

Ключевые слова: прогресс, индустриализация, Ферганская область, инвестиции, экспорт, экономическая правда, 

K I R I S H 
Har qanday mamlakatning barqaror iqtisodiy yuksalishi va ijtimoiy farovonligi bevosita industrial rivojlanish 

darajasi bilan belgilanadi. Zamonaviy iqtisodiyotda sanoat tarmogʻi nafaqat yalpi ichki mahsulotning asosiy 
drayveri, balki qoʻshimcha qiymat yaratish, innovasiyalarni joriy etish va aholi bandligini ta’minlashning bosh 
boʻgʻini (lokomotivi) hisoblanadi. Oʻzbekistonda soʻnggi yillarda amalga oshirilayotgan iqtisodiy islohotlar, 
xususan, Harakatlar strategiyasi va Yangi Oʻzbekistonni rivojlantirish strategiyasi doirasida hududlarni chuqur 
industriallashtirish, ishlab chiqarishni modernizasiya qilish va eksport salohiyatini oshirish ustuvor vazifa etib 
belgilandi.

Fargʻona viloyati oʻzining boy tabiiy-iqtisodiy salohiyati, qulay geografik joylashuvi va boy mehnat 
resurslari bilan respublika sanoat majmuida strategik ahamiyatga ega hududlardan biridir. Viloyatda neft-
kimyo, toʻqimachilik, oziq-ovqat va qurilish materiallari kabi tarmoqlarning shakllanishi hududiy yalpi mahsulot 
tarkibida sanoat ulushining izchil saqlanib qolishiga xizmat qilib kelmoqda. Xususan, 2015–2025 yillar oraligʻida 
viloyat sanoatida transformasiya jarayonlari yuz berib, ishlab chiqarish hajmi qariyb 3,8 barobar oshdi, energiya 
sarfi esa 35 foizga qisqardi. Biroq, global iqtisodiy tebranishlar va resurs tejamkorligiga boʻlgan talabning 
ortishi sharoitida sanoat quvvatlaridan samarali foydalanish, kichik sanoat zonalari faoliyatini kengaytirish va 
innovasion mahsulotlar ulushini yanada koʻpaytirish dolzarb masala boʻlib qolmoqda. Ushbu maqolaning asosiy 
maqsadi ham  — Fargʻona viloyatining 2015–2025 yillardagi industrial rivojlanish tendensiyalarini kompleks 
tahlil qilish, sohadagi mavjud muammolarni aniqlash va viloyatning iqtisodiy barqarorligini ta’minlash boʻyicha 
ilmiy asoslangan takliflar ishlab chiqishdan iborat boʻlib hisoblanadi.

M A V Z U D A  O I D  A D A B I Y O T L A R  T A H L I L I
Sanoatni rivojlantirish va uning hududiy iqtisodiyotdagi oʻrni masalalari koʻplab mahalliy va xorijiy olimlar 

tomonidan tadqiq etilgan. Xorijlik iqtisodchilar sanoatni iqtisodiy barqarorlikning asosi sifatida talqin qiladilar. 
Xususan, S. Porter, M. P Deveryo va R. Nureevlar [10,14,16] iqtisodiyotni takomillashtirishda sanoat tarmogʻining 
strategik ahamiyatini yoritib berganlar. Yu. Polojensova va N. Klevsovalar [18] zamonaviy sharoitda sanoat 
rivojlanishi faqat yangi texnologiyalarni joriy etish bilan emas, balki kompaniyalarning yangi ommaviy rejimda 
ishlashini ta’minlaydigan boshqaruv tizimining oʻzgarishi bilan bogʻliqligini ta’kidlaydilar.A. Andreev  hududiy  
iqtisodiyot asoslarini tadqiq etgan boʻlsa[8], Ye. Vetrova va L. Lapochkinalar sanoat rivojlanishining zamonaviy 
transformasiya jarayonlarini oʻrganganlar[9]. Oʻzbekistonlik olimlar sanoatni rivojlantirishni mamlakat iqtisodiy 
mustaqilligi va aholi farovonligining bosh omili sifatida koʻrib chiqadilar.J. Q. Qurbonov oʻz tadqiqotlarida 
sanoatni modernizasiya qilishni milliy iqtisodiyot raqobatdoshligini oshirishning asosiy vositasi deb biladi[12]. U 
sanoat salohiyatini oshirishda energiya sigʻimdorligi va xorijiy investisiyalar kabi omillarning ta’sirini ilmiy asoslab 
bergan. N. Maxmudov, S. Xomidov va N. Avazovlarning fikricha, sanoat iqtisodiy oʻsishni harakatga keltiruvchi 
asosiy kuchdir[13], bu  sohada innovasiya va bilimlarning yangi kombinasiyalaridan foydalanish imkoniyati 
yuqoriligi mehnat unumdorligi va ishlab chiqarish oʻsishiga olib keladi. A. Ortiqov sanoatni rivojlantirishdagi 
geografik va iqtisodiy omillarga alohida e’tibor qaratgan[16]. M. P. Narziqulov sanoat rivojlanish strategiyasini 
ishlab chiqishda asosiy e’tiborni tarkibiy (strukturaviy) oʻzgarishlarga qaratish lozimligini ta’kidlagan. E. 
X. Maxmudov sanoat tarmoqlari rivoji uchun qulay makroiqtisodiy muhit (soliq, byudjet, pul-kredit siyosati) 
yaratishning strategik yoʻnalishlarini koʻrsatib oʻtgan[17].

T A D Q I Q O T  M E T O D O L O G I YA S I
Mazkur ilmiy tadqiqot jarayonida statistik tahlil, analitik tahlil hamda sanoat sohasi rivojlanish 

koʻrsatkichlarining grafik tahlili usullaridan keng foydalanildi. Tadqiqot davomida mavjud ma’lumotlar tizimli 
ravishda yigʻilib, ular asosida iqtisodiy jarayonlarning dinamikasi va tendensiyalari oʻrganildi. Shuningdek, 
sanoat tarmoqlarining rivojlanish holati qiyosiy va analitik tahlil usullari orqali chuqur tahlil qilindi. Turli davrlar 
va hududlar kesimidagi koʻrsatkichlar solishtirilib, sohadagi ijobiy va salbiy tendensiyalar aniqlandi.

T A H L I L  V A  N A T I J A L A R
Hududlarni industriyalashtirish milliy iqtisodiyot barqarorligini ta’minlash, ishlab chiqarish salohiyatini 

oshirish va aholi bandligini kengaytirishning asosiy omillaridan biri hisoblanadi. Oʻzbekiston Respublikasida 
keyingi oʻn yillikda amalga oshirilgan iqtisodiy islohotlar jarayonida hududiy sanoat rivojiga alohida e’tibor 
qaratildi. Shu nuqtai nazardan Fargʻona viloyatida industriyalashtirish jarayonlari, uning yoʻnalishlari, natijalari 
va muammolarini ilmiy tahlil qilish dolzarb ahamiyat kasb etadi. Mazkur monografiyada  ilgari surilgan vazifa 
— 2015–2025 yillar davomida Fargʻona viloyatida industriyalashtirish holatini kompleks tahlil qilish, sanoatning 
rivojlanish tendensiyalari, tarmoq tuzilmasi, investisiya faoliyati hamda istiqbol yoʻnalishlarini aniqlash boʻlib 
hisoblanadi. 

Fargʻona viloyati Oʻzbekistonning aholi zich joylashgan, mehnat resurslari boy va tarixan sanoatlashgan 
hududlaridan biri hisoblanadi. Viloyatda neft-kimyo, engil sanoat, oziq-ovqat, qurilish materiallari va 
mashinasozlik tarmoqlari shakllangan.  2015–2025 yillarda viloyat yalpi hududiy mahsulotida sanoat ulushi izchil 
oʻsish tendensiyasini namoyon etdi. Agar 2015 yilda sanoatning YaHMdagi ulushi nisbatan cheklangan boʻlgan 
boʻlsa, keyingi yillarda modernizasiya va investisiya loyihalari hisobiga mazkur koʻrsatkich sezilarli darajada 
oshdi. Ushbu davrda Fargʻona viloyati sanoati asosan mavjud ishlab chiqarish quvvatlaridan foydalanishni 
yaxshilashga yoʻnaltirildi. Sanoat korxonalarining texnik holati, energiya ta’minoti va logistika infratuzilmasini 
yaxshilash asosiy vazifa sifatida belgilandi. 

2015–2025 yillar davomida respublika miqyosida sanoat mahsulotlarining yalpi ichki mahsulot (YaIM)
dagi ulushi hamda Fargʻona viloyatida sanoat mahsulotlarining yalpi hududiy mahsulot (YaHM)dagi ulushi 
dinamikasi keltirilgan koʻrsatkichlar iqtisodiyot tarkibida sanoat tarmogʻining oʻrni va ahamiyatini baholash 
imkonini beradi. Mazkur ma’lumotlar sanoatning milliy va hududiy iqtisodiy oʻsishdagi roli, tarkibiy oʻzgarishlar 
jarayoni va industrial rivojlanish tendensiyalarini ochib berishga xizmat qiladi. Sanoat ulushining YaIM va 
YaHM tarkibidagi oʻzgarishi mamlakatda amalga oshirilayotgan industriallashtirish siyosati, ishlab chiqarish 
quvvatlarini kengaytirish, tarmoqlarni modernizasiya qilish va investisiya faolligining natijadorligini ifodalaydi. 
Shuningdek, bu koʻrsatkichlar hududlar iqtisodiyotida sanoat tarmogʻining strategik oʻrnini, uning yalpi qiymat 
yaratishdagi hissasini hamda iqtisodiyot tarkibining diversifikasiya darajasini aniqlashda muhim tahliliy asos 
boʻlib xizmat qiladi[11].

2014–2025 yillar oraligʻida respublika boʻyicha sanoatning yalpi ichki mahsulot (YaIM)dagi ulushi 2014 yilda 
13,9 % dan 2021 yilda 20,8 %gacha oʻsgan, bu oʻzgarish mamlakatda sanoatni modernizasiya qilish, quvvatlar 

va texnologik baza kengayishi natijasi sifatida namoyon boʻldi. Fargʻona viloyatida sanoatning yalpi hududiy 
mahsulot (YaHM)dagi hissasi ham 2014 yilda 19,9%dan 2021 yilda 20,6%ga etdi, ya’ni viloyat iqtisodiyotida 
sanoat tarmogʻining muhim oʻrni saqlanib qoldi. 2022–2023 yillarda mazkur koʻrsatkichlar biroz tekislashgan 
holda 18,8–19,3%  darajada boʻlgan, bu ichki va tashqi iqtisodiy omillar ta’siri bilan izohlanadi.

1-jadval. Yalpi ichki maxsulotda va yalpi hududiy maxsulotda sanoat maxsulotlarining salmogʻi [22]

Yillar Sanoat maxsulotlarini YaIM  dagi ulushi  Fargʻona viloyatida sanoat maxsulotlarini 
YaHM dagi ulushi

2014 13,91 19,9

2015 13,93 18,5

2016 14,81 18,8

2017 15,52 18,8

2018 17,87 19,6

2019 18,99 20,2

2020 20,49 20,3

2021 20,79 20,6

2022 20,29 18,8

2023 20,35 19,3

2024 20,5 20,0

2025 21,0 20,0

Jadval koʻrsatkichlariga koʻra, respublikada sanoat ulushi YaIM tarkibida 2014–2025 yillarda umumiy 
oʻsish trendi bilan xarakterlanadi. Bu tendensiya uzoq davr mobaynida sanoat mahsulotlari ishlab chiqarish 
quvvatlarini oshirish, modernizasiya yoʻnalishlarini kengaytirish va eksport salohiyatini mustahkamlashga 
qaratilgan siyosat natijasidir. Viloyat darajasida ham, Fargʻonada sanoat ulushi umumiy YaHM tarkibida sezilarli 
darajada saqlanib, 2021 yilda eng yuqori bosqichga — 20,5%ga etgan, Keyingi yillarda ham bu koʻrsatkich 
20-20,5 foiz atrofida boʻlib, jahon iqtisodiyotidagi tekislashtirishlar va ichki bozor sharoitlariga moslashuvni aks 
ettirgan. 2024 va 2025 yillar uchun e’lon qilingan iqtisodiy koʻrsatkichlar sanoat sektorining umumiy oʻsish 
jarayoni uygʻunligini davom ettiradi, respublika miqyosida sanoat ishlab chiqarish hajmi oʻsishi saqlanmoqda 
va Fargʻonadagi sanoat faoliyati ham yuqori ulush bilan sohadagi  oʻzgarishlarini ifoda etmoqda. Shu tariqa, 
sanoat ulushining  oshib borishi va uning iqtisodiyot tarkibidagi ishtiroki viloyatning iqtisodiy muvozanatini 
saqlab qolish hamda kelgusida rivojlanish uchun asosiy sharoitlar yaratish bilan izohlanadi                                                                                                                        

2-jadval. Fargʻona viloyatida sanoat mahsuloti ishlab chiqarish hajmi[22]

Yil Sanoat mahsuloti hajmi, trln soʻm Oʻsish sur’ati, %

2015 12,8 106,5

2016 14,1 107,2

2017 15,6 108,422

2018 18,9 112,1

2019 21,3 110,4

2020 22,1 103,7

2021 26,8 109,8

2022 32,4 112,5

2023 38,5 107,8

2024 43,2 106,5

2025 48,7 105,9

Fargʻona viloyatida 2015–2025 yillarda sanoat mahsuloti hajmi va uning oʻsish sur’ati viloyatda 
industriallashtirish jarayonlarining barqaror va samarali kechayotganini koʻrsatadi. Jadval ma’lumotlariga 
koʻra, 2015 yilda 12,8 trln soʻmni tashkil etgan sanoat mahsuloti hajmi 2025 yilda 48,7 trln soʻmga etgan, 
ya’ni qariyb 3,8 barobar oʻsgan. Yillik oʻsish sur’ati asosan 106–112% oraligʻida boʻlib, 2020 yilda 103,7 % 
ga kamayishi global pandemiya ta’sirini aks ettirsa-da, 2021 yildan boshlab oʻsish qayta tiklangan. Mazkur 
oʻsish Oʻzbekiston Respublikasi Prezidentining bir qator asosiy me’yoriy hujjatlari bilan uzviy bogʻliq boʻlib, ular 
sanoatni modernizasiya qilish, investisiya jozibadorligini oshirish va hududiy rivojlanishni ta’minlashni maqsad 
qilgan. Xususan, PF–4947son “2017–2021 yillarda Oʻzbekiston Respublikasini rivojlantirishning beshta ustuvor 
yoʻnalishi boʻyicha Harakatlar strategiyasi” sanoatni rivojlantirish, kichik sanoat zonalari hamda eksportbop 
mahsulotlar ishlab chiqarish vazifalarini belgiladi va Fargʻonada KSZ soni 6 tadan 38 taga, korxonalar soni 
120 tadan 1 200 tagacha oʻsishi bilan amaliy koʻrinish topdi. Keyinchalik, PF–60son “2022–2026 yillarga 
moʻljallangan Yangi Oʻzbekistonni rivojlantirish strategiyasi” energiya tejamkor texnologiyalar, innovasion 
mahsulotlar ulushini oshirish va sanoat tarmoqlarini hududiy rivojlantirishni nazarda tutdi, bu energiya sarfi va 
innovasion mahsulotlar ulushining sezilarli yaxshilanishi bilan tasdiqlanadi. Shuningdek, PF–5572son “Xususiy 
sektorni va kichik sanoat korxonalarini rivojlantirish choratadbirlari toʻgʻrisida” qabul etilgan hujjat KSZ va kichik 
biznesni investisiyalash imkoniyatlarini kengaytirib, sanoat hajmi va quvvatdan foydalanish darajasining yuqori 
boʻlishiga xizmat qildi; PQ–3521son “Sanoat tarmoqlarida yuqori qoʻshilgan qiymatli va eksportbop mahsulotlar 
ishlab chiqarishni qoʻllabquvvatlash choralari” esa toʻqimachilik va qurilish materiallari tarmoqlarida quvvatdan 
yuqori darajada foydalanish hamda eksport hajmining 410 mln dollardan 1,3 mlrd dollargacha oʻsishi bilan 
belgilangan maqsadlarni amalga oshirdi.  Shu tarzda, 2015–2025 yillar davomida Fargʻona viloyatida sanoat 
mahsuloti hajmining qariyb 3,8 barobar oʻsishi, energiya sarfi 35 % ga kamayishi, innovasion mahsulotlar 
ulushining 4,4 barobar oʻsishi, kichik sanoat zonalari va quvvatdan foydalanish koʻrsatkichlari viloyatda 
barqaror, samarali va innovasion industriallashtirish jarayonlari amalga oshirilganini tasdiqlaydi. Bu holat davlat 
tomonidan belgilangan strategik hujjatlar orqali sanoatni modernizasiya qilish, hududiy rivojlanishni ta’minlash 
va yuqori qoʻshilgan qiymatli, eksportbop mahsulotlar ishlab chiqarish siyosatining uzviy davomiyligini 
koʻrsatadi.

Fargʻona viloyati sanoati tarkibida yuz bergan strukturaviy siljishlar alohida e’tiborga loyiqdir. Toʻqimachilik 
sanoati Fargʻona viloyatining etakchi tarmogʻiga aylandi. Xom-ashyo eksport qilishdan voz kechilib, toʻliq 
qiymat zanjirini yaratuvchi klasterlar (ip-kalavadan tayyor kiyim-kechakkacha) tashkil etildi. Bu jarayon nafaqat 
sanoat ishlab chiqarish hajmiga, balki bandlik va eksport tushumlariga ham ijobiy ta’sir koʻrsatdi. 

Oziq-ovqat sanoati ham sanoatlashtirish jarayonlarida muhim rol oʻynadi. Qishloq xoʻjaligi mahsulotlarini 
chuqur qayta ishlashga ixtisoslashgan yangi korxonalar tashkil etilishi natijasida viloyatda konservalangan, 
qadoqlangan va uzoq muddat saqlanadigan mahsulotlar ishlab chiqarish hajmi oshdi. Bu esa ichki bozorni 
barqaror ta’minlash bilan birga, qoʻshni davlatlar bozorlariga eksport hajmini kengaytirishga xizmat qildi. 

Oziq-ovqat sanoatining rivojlanishi qishloq xoʻjaligi va sanoat oʻrtasidagi kooperasion aloqalarni 
mustahkamlab, hududiy iqtisodiy tizimning integrasiyalashuviga zamin yaratdi. Kimyo sanoati va qurilish 
materiallari ishlab chiqarish tarmoqlari ham 2015–2025 yillarda sezilarli rivojlandi. Viloyatda mavjud tabiiy 
resurslardan samarali foydalanish asosida sement, gʻisht, keramik mahsulotlar hamda kimyoviy moddalar 
ishlab chiqarish kengaydi. Ushbu tarmoqlar nafaqat ichki talabni qondirish, balki sanoat va infratuzilma 
loyihalarini mahalliy mahsulotlar bilan ta’minlash imkonini berdi. Natijada import oʻrnini bosuvchi mahsulotlar 
ulushi ortib, tashqi savdo balansiga ijobiy ta’sir koʻrsatildi. 

Sanoatlashtirish jarayonlarining muhim yoʻnalishlaridan biri energetika va elektr ta’minoti sohasining 
rivojlanishi boʻldi. Ishlab chiqarish quvvatlarining kengayishi energiya resurslariga boʻlgan talabni keskin 
oshirdi. Shu bois elektr energiyasi ishlab chiqarish va taqsimlash infratuzilmasini modernizasiya qilish, 
energiya tejamkor texnologiyalarni joriy etish sanoat siyosatining muhim vazifalaridan biri sifatida belgilandi. 
Energetika sohasidagi islohotlar sanoat korxonalarining uzluksiz faoliyatini ta’minlashga va ishlab chiqarish 
samaradorligini oshirishga xizmat qildi. 

Kimyo sanoati va unga tutash tarmoqlar Fargʻona viloyatida sanoatlashtirish jarayonlarining nisbatan 
yangi, ammo strategik ahamiyatga ega yoʻnalishlaridan biri hisoblanadi. Viloyatda mavjud xomashyo bazasi va 
logistika imkoniyatlaridan foydalangan holda mineral oʻgʻitlar, kimyoviy reagentlar va plastmassa mahsulotlari 
ishlab chiqarish kengaytirildi. Ushbu tarmoqning rivojlanishi sanoatning boshqa yoʻnalishlari, xususan qishloq 
xoʻjaligi va qurilish materiallari ishlab chiqarishi bilan uzviy bogʻliq boʻlib, tarmoqlararo sinergetik samarani 
yuzaga keltirdi. 

Mashinasozlik va metallga ishlov berish sanoati Fargʻona viloyatida hali toʻliq shakllanmagan boʻlsada, 
2015–2025 yillarda mazkur tarmoqni rivojlantirishga qaratilgan dastlabki qadamlar qoʻyildi. Qishloq xoʻjaligi 
texnikasi ehtiyot qismlari, maishiy texnika va sanoat uskunalarining ayrim turlarini ishlab chiqarish yoʻlga 
qoʻyildi. Ushbu tarmoqning rivojlanishi import oʻrnini bosish, texnologik mustaqillikni ta’minlash va sanoat 
kooperasiyasini chuqurlashtirish nuqtai nazaridan muhim ahamiyat kasb etadi. 

3-jadval. Fargʻona viloyatining sanoati tarmoqlari tuzilmasi[22]
 Sanoat tarmoqlari Ulushi, %

Neft-kimyo tarmogʻi 24,6
Toʻqimachilik  tarmogʻi 27,8
Oziq-ovqat tarmogʻi 18,4
Qurilish materiallari 15,2
Mashinasozlik va metallni qayta ishlash 9,1
Boshqa tarmoqlar 4,9
Jami 100,0

Fargʻona viloyatida 2015–2025 yillar davomida sanoat tarmoqlari tuzilmasi iqtisodiy rivojlanish va barqaror 
industriallashtirish jarayonining amaliy natijasini namoyon etadi. Jadval ma’lumotlariga koʻra, viloyatda 2025 
yilga kelib toʻqimachilik va engil sanoat tarmogʻi ulushi 27,8%ga, neft-kimyo sanoati 24,6%ga, oziq-ovqat 
sanoati 18,4%ga, qurilish materiallari 15,2%ga va mashinasozlik hamda metallni qayta ishlash tarmogʻi 9,1%ga 
etdi. Ushbu tarmoqlar ulushi sanoatning asosiy drayverlari va yuqori qoʻshilgan qiymatli yoʻnalishlarini aniq 
koʻrsatadi. Tarmoqlar ulushi va ularning rivojlanishi davlat strategiyalari bilan bevosita uygʻun. Xususan, 2017 
yil 7 fevralda qabul qilingan PF–4947-son “2017–2021 yillarda Oʻzbekiston Respublikasini rivojlantirishning 
beshta ustuvor yoʻnalishi boʻyicha Harakatlar strategiyasi” sanoatni modernizasiya qilish, kichik sanoat zonalari 
tashkil etish va eksportbop mahsulotlar ishlab chiqarish hajmini oshirish vazifalarini belgilaydi. Mazkur hujjat 
asosida toʻqimachilik va engil sanoat tarmogʻi ulushi va kichik sanoat zonalaridagi korxonalar soni keskin 
ortib, sanoat rivojlanishi uchun barqaror asos yaratildi. 2022 yildan boshlab, eksport va sanoat mahsulotlari 
hajmining jadal oʻsishi PF–60-son “2022–2026 yillarga moʻljallangan Yangi Oʻzbekistonni rivojlantirish 
strategiyasi” da belgilangan iqtisodiyotni chuqur industriallashtirish, hududlar eksport salohiyatini oshirish va 
sanoat tarmoqlarini modernizasiya qilish vazifalari bilan uygʻun holda roʻyobga chiqdi. Xususan, innovasion 
mahsulotlar ulushi 2015 yilda 4,2%dan 2025 yilda 18,5%ga oʻsishi, energiya sarfi va quvvatdan foydalanish 
samaradorligining sezilarli yaxshilanishi ushbu hujjatda belgilangan maqsadlarning amaliy natijasidir. Shu bilan 
birga, sanoat tarmoqlarini diversifikasiya qilish va xususiy sektorni qoʻllab-quvvatlash boʻyicha chora-tadbirlari 
PQ–3521-son “Sanoat tarmoqlarida yuqori qoʻshilgan qiymatli va eksportbop mahsulotlar ishlab chiqarishni 
qoʻllab-quvvatlash choralari” va PF–5572-son “Xususiy sektorni va kichik sanoat korxonalarini rivojlantirish 
chora-tadbirlari toʻgʻrisida” hujjatlari bilan ta’minlangan. Ushbu hujjatlar sanoat tarmoqlari ulushini diversifikasiya 
qilish va iqtisodiy barqarorlikni mustahkamlash imkonini yaratdi.   

Sanoat ishlab chiqarish hajmining kengayishi, tarmoqlar diversifikasiyasi va investisiya faolligining 
oshishi iqtisodiyotda tarkibiy oʻzgarishlarni yuzaga keltirib, tabiiy ravishda yangi korxonalarning tashkil 
etilishi hamda mavjud ishlab chiqarish sub’ektlarining koʻpayishiga olib keladi. Sanoat rivojlangan sari ishlab 
chiqarish quvvatlari kengayadi, zamonaviy texnologiyalar joriy etiladi, ichki va tashqi bozorlarga moʻljallangan 
raqobatbardosh mahsulotlar turi ortib boradi, bu esa yangi xoʻjalik yurituvchi sub’ektlar uchun qulay iqtisodiy 
muhitni shakllantiradi. Natijada korxonalar sonining oʻsishi sanoat siyosati samaradorligini, investisiyaviy muhit 
barqarorligini hamda hududning iqtisodiy salohiyati izchil mustahkamlanib borayotganini ifodalovchi muhim 
koʻrsatkich sifatida namoyon boʻladi.

1-rasm. Fargʻona viloyatida sanoat korxonalari soni [22]

Fargʻona viloyatida 2015–2025 yillar davomida sanoat korxonalari soni barqaror va sezilarli oshgan. 2015 
yilda 4 320 ta korxona faoliyat yuritgan boʻlsa, 2025 yilda bu koʻrsatkich 8 900 taga etdi, ya’ni qariyb 2,1 barobar 
koʻpaydi. Ushbu oʻsish nafaqat sanoat hajmining kengayishini, balki kichik sanoat zonalari va xususiy sektorning 
rivojlanishini ham namoyon etadi. Sanoat korxonalari sonining bu izchil oʻsishi viloyatda sanoatni modernizasiya 
qilish, innovasion mahsulot ishlab chiqarish hajmini kengaytirish va energiya sarfi samaradorligini oshirishga 
qaratilgan davlat siyosatining samarasi hisoblanadi.  Shu maqsadda qabul qilingan 2019 yildagi PQ–3521-son 
“Sanoat tarmoqlarida yuqori qoʻshilgan qiymatli va eksportbop mahsulotlar ishlab chiqarishni qoʻllab-quvvatlash 
choralari”, 2018 yildagi PF–5572-son “Xususiy sektorni va kichik sanoat korxonalarini rivojlantirish chora-
tadbirlari toʻgʻrisida” qarorlar korxonalar sonining  oshishiga sabab boʻlgan  Ushbu hujjatlar sanoat korxonalari 
sonining izchil oʻsishi va KSZdagi korxonalarning kengayishi orqali viloyatda sanoatni barqaror va samarali 
rivojlantirishni ta’minladi. Shu tariqa, Fargʻona viloyati sanoat korxonalari sonining 2015–2025 yillardagi qariyb 
2,1 barobar oʻsishi davlatning strategik me’yoriy hujjatlari asosida sanoatni uzviy industriallashtirish va xususiy 
sektorni ragʻbatlantirish siyosati natijasida amalga oshganligi aniqlandi.

2-rasm. Fargʻona  viloyati sanoatiga kiritilgan investisiyalar hajmi, trln soʻm[22]

Fargʻona viloyatida 2015–2025 yillarda investisiyalar hajmi barqaror va jadal oʻsishni namoyon etdi: 2015 
yilda 2,1 trln soʻm boʻlgan investisiyalar hajmi 2025 yilda 19,5 trln soʻmga etdi, ya’ni qariyb 9,3 barobar koʻpaydi. 
Bu oʻziga xos tendensiya mamlakatda investisiya siyosatining izchil amalga oshirilayotganini va sanoat 
korxonalari soni hamda ishlab chiqarish quvvatlari kengayishi bilan uygʻunligini koʻrsatadi. Ushbu investisiyalar 
hajmining  oshishi joriy etilgan me’yoriy hujjatlar bilan bevosita bogʻliq. Birinchidan, 2019 yil 25 dekabrda 
qabul qilingan “Investisiyalar va investisionnaya faoliyat toʻgʻrisida”gi Oʻzbekiston Respublikasining 598 sonli  
Qonuni investisiyalarni muhofaza qilish, qoʻllabquvvatlash va ularni tarmoqlar rivojlanishiga yoʻnaltirish tizimini 
yaratdi. Ushbu Qonun doirasida davlat investisiya faoliyatiga imtiyozlar, preferensiyalar, markazlashtirilgan 
investisiyalarni jalb etish, shuningdek soliq va bojxona engilliklari orqali sanoatni modernizasiya qilishga 
qaratilgan investisiya loyihalarini moliyalashtirish mexanizmlari belgilanadi, bu esa Fargʻonada sanoat 
tarmoqlarining kengayishiga xizmat qildi. Ikkinchidan, prezidentning investisiya muhitini yaxshilashga qaratilgan 
2023 yil 21 iyuldagi 111 sonli  “Ma’muriy islohotlar doirasida investisiyalar, sanoat va savdo sohasida davlat 
boshqaruvini samarali tashkil qilish chora-tadbirlari toʻgʻrisida” gi Farmoni investisiya jozibadorligini oshirish, 
investorlarga “bir darcha” prinsipi asosida qoʻllabquvvatlash xizmatlarini joriy etish, investisiya loyihalarini 
boshidan oxiriga qadar qoʻllabquvvatlash mexanizmlarini belgilaydi bu xorijiy va mahalliy investisiyalar uchun 
sharoitlarni yanada yaxshiladi. Shu bilan birga, Oʻzbekiston Respublikasi Prezidentining 2018 yil 1-avgustdagi 
PF-5495-son  “Oʻzbekiston Respublikasida investisiya muhitini tubdan yaxshilash chora-tadbirlari toʻgʻrisida” 
gi Farmoni respublikada sanoatni rivojlantirish, yuqori texnologiyali ishlab chiqarishlarni qoʻllabquvvatlash va 
sanoat kooperasiyasini kengaytirishga qaratilgan tizimni yaratish chora-tadbirlari ham investisiyalarni jalb qilish 
va samarali loyihalarni amalga oshirishni tartibga soladi. Ushbu me’yoriy hujjatlar orqali amalga oshirilgan 
huquqiy va institusional oʻzgarishlar natijasida Fargʻona viloyatiga jalb qilingan investisiyalar hajmi sohaga 
yuqori qoʻshilgan qiymatli loyihalar, zamonaviy texnologiyalar va eksport potensialiga ega sanoat korxonalarini 

hamda kichik sanoat zonalarini rivojlantirishni ta’minladi. Investisiyalar koʻplab ish oʻrinlarini yaratish, innovasion 
mahsulotlar ulushini oshirish va energiya samaradorligini yaxshilashga xizmat qildi.

Fargʻona viloyatida sanoat sohasining jadal rivojlanishi hudud iqtisodiy taraqqiyotining asosiy omillaridan 
biri hisoblanadi. Sanoat korxonalarining koʻpayishi, ishlab chiqarish hajmining ortishi va yangi investisiya 
loyihalarining amalga oshirilishi natijasida yangi ish oʻrinlari yaratilmoqda. Bu esa oʻz navbatida band aholi 
sonining oʻsishiga va aholi daromadlarining oshishiga xizmat qilmoqda.

4-jadval. Fargʻona  viloyati sanoatida band aholi soni[22]
Yil Band aholi soni, ming kishi

2015 142
2016 148
2017 155
2018 164
2019 171
2020 173
2021 182
2022 194
2023 205
2024 213

Fargʻona viloyatida 2015–2025 yillarda sanoat tarmoqlari va band aholi soni oʻrtasida ijobiy uygʻunlik 
kuzatildi. Jadval ma’lumotlariga koʻra, sanoat korxonalari soni 4 320 tadan 8 900 taga, ya’ni qariyb 2,1 barobar 
oʻsishi band aholi sonining 142 ming kishidan 220 ming kishiga koʻpayishi bilan uygʻunlashdi. Bu koʻrsatkichlar 
sanoat sektorida ish oʻrinlari yaratish va mahalliy aholi bandligini ta’minlashda sezilarli samara berganini 
koʻrsatadi.  Fargʻona viloyatida sanoat tarmoqlarining kengayishi band aholi sonini oshirishga bevosita ta’sir 
koʻrsatdi. Bu jarayon viloyatda sanoatning barqaror rivojlanishi, zamonaviy texnologiyalarni joriy etish va ishlab 
chiqarish quvvatlarini kengaytirish orqali aholi bandligini ta’minlashda muhim rol oʻynadi.

Sanoat ishlab chiqarish hajmining izchil oʻsishi mahsulotlar turini kengaytirish, sifatini oshirish hamda 
ularni tashqi bozorlarga yoʻnaltirish imkoniyatlarini yaratmoqda. Soʻnggi yillarda eksportbop mahsulotlar ishlab 
chiqarishni qoʻllab-quvvatlash, zamonaviy texnologiyalarni joriy etish va investisiyalarni jalb qilish natijasida 
viloyatning eksport salohiyati sezilarli darajada oshdi. Tayyor sanoat mahsulotlarining xorijiy davlatlarga etkazib 
berilishi nafaqat valyuta tushumini koʻpaytirishga, balki hududning xalqaro iqtisodiy munosabatlardagi mavqeini 
mustahkamlashga ham xizmat qilmoqda. Shu nuqtai nazardan, Fargʻona viloyatining sanoat mahsulotlari 
eksporti hajmi, tarkibi va geografiyasini tahlil qilish hudud iqtisodiyotining raqobatbardoshligi va barqaror 
rivojlanish tendensiyalarini baholashda muhim ahamiyat kasb etadi.

3-rasm. Fargʻona  viloyatining sanoat mahsulotlari eksporti hajmi , mln AQSh dollari[22]

Fargʻona  viloyatida 2015–2025 yillar davomida eksport hajmining barqaror va jadal oʻsishi mamlakatda 
amalga oshirilgan industriallashtirish siyosatining amaliy natijasini ifodalaydi. Jadval ma’lumotlariga koʻra, 
2015 yilda 410 mln AQSh dollarini tashkil etgan eksport hajmi 2019 yilga kelib 705 mln dollarga etgan boʻlib, 
ushbu davrda eksport qariyb 1,7 barobar oshgan. Mazkur oʻsish Oʻzbekiston Respublikasi Prezidentining 
2017 yil 7 fevraldagi PF–4947-son farmoni bilan tasdiqlangan “2017–2021 yillarda Oʻzbekiston Respublikasini 
rivojlantirishning beshta ustuvor yoʻnalishi boʻyicha Harakatlar strategiyasi”da belgilangan iqtisodiyotni 
modernizasiya qilish, sanoat tarmoqlarini rivojlantirish va eksportbop mahsulotlar ishlab chiqarish hajmini 
oshirish vazifalari ijrosi bilan bevosita bogʻliq. 2020 yilda eksport hajmining 705 mln dollardan 680 mln dollarga 
kamayishi global pandemiya bilan bogʻliq tashqi iqtisodiy omillar ta’siri natijasida yuzaga kelgan boʻlsada, 
ushbu pasayish vaqtinchalik xarakterga ega boʻldi. Davlat tomonidan koʻrilgan qoʻllab-quvvatlash choralari 
natijasida 2021 yilda eksport hajmi 760 mln dollargacha oshgan, ya’ni bir yil ichida 80 mln dollarlik oʻsish 
ta’minlangan.       2022 yildan boshlab eksport hajmining jadal oʻsishi Oʻzbekiston Respublikasi Prezidentining 
2022 yil 28 yanvardagi PF–60-son Farmoni bilan tasdiqlangan “2022–2026 yillarga moʻljallangan Yangi 
Oʻzbekistonni rivojlantirish strategiyasi”da belgilangan iqtisodiyotni chuqur industriallashtirish, hududlar eksport 
salohiyatini oshirish va sanoat mahsulotlari eksportini kengaytirish ustuvor yoʻnalishlarining amaliy natijasi 
sifatida namoyon boʻlmoqda. Xususan, 2022–2025 yillar oraligʻida eksport hajmi 890 mln dollardan 1 300 
mln dollargacha oʻsib, 410 mln dollarlik qoʻshimcha eksport salohiyati yaratilgan.   2015–2025 yillar davomida 
Fargʻona  viloyati eksport hajmining 410 mln AQSh dollaridan 1,3 mlrd AQSh dollarigacha, ya’ni qariyb 3,2 
barobar oʻsishi mamlakatda 2017 yildan boshlab izchil amalga oshirilayotgan industriallashtirish siyosatining  
uzviy davomiyligi va  samaradorligini toʻliq  tasdiqlaydi.

5-jadval. Fargʻona  viloyatida kichik sanoat zonalari rivoji[22]	
Yil Kichik sanoat zonalari soni Joylashgan korxonalar

2015 6 120
2017 11 260
2019 18 410
2021 26 690
2023 33 940
2025 38 1 200

Fargʻona viloyatida kichik sanoat zonalari (KSZ) soni va ularda joylashgan korxonalar dinamikasi viloyatda 
industrial infratuzilmaning izchil rivojlanib borganini koʻrsatadi. Jadval ma’lumotlariga koʻra, 2015 yilda viloyatda 
6 ta kichik sanoat zonasi faoliyat yuritgan boʻlib, ularda 120 ta korxona joylashgan. 2019 yilga kelib KSZ soni 18 
taga, korxonalar soni esa 410 taga etgan. Bu 2015–2019 yillar davomida kichik sanoat zonalari soni 3 barobar, 
ulardagi korxonalar soni esa qariyb 3,4 barobar oshganini anglatadi. Mazkur oʻsish Oʻzbekiston Respublikasi 
Prezidentining 2017 yil 7-fevraldagi PF–4947-son Farmoni bilan tasdiqlangan “2017–2021 yillarda Oʻzbekiston 
Respublikasini rivojlantirishning beshta ustuvor yoʻnalishi boʻyicha Harakatlar strategiyasi” hamda ushbu 
strategiya doirasida qabul qilingan kichik biznes va  xususiy tadbirkorlikni qoʻllab-quvvatlashga qaratilgan 
qarorlar ijrosi bilan bogʻliq. Ayniqsa, hududlarda ishlab chiqarish infratuzilmasini tayyor holda taqdim etish orqali 
yangi sanoat korxonalarini joylashtirish amaliyoti KSZlar rivojini jadallashtirgan.       2021 yilga kelib kichik sanoat 
zonalari soni 26 taga, ularda joylashgan korxonalar soni esa 690 taga etgan boʻlib, bu pandemiya sharoitiga 
qaramasdan industrial siyosatning davom etganini koʻrsatadi. 2023 va 2025 yillarda mazkur koʻrsatkichlarning 
yanada oʻsishi, ya’ni KSZ sonining 33 tadan 38 taga, korxonalar sonining esa 940 tadan 1 200 tagacha oshishi 
Oʻzbekiston Respublikasi Prezidentining 2022 yil 28 yanvardagi PF–60-son Farmoni bilan tasdiqlangan 
“2022–2026 yillarga moʻljallangan Yangi Oʻzbekistonni rivojlantirish strategiyasi”da belgilangan hududlarni 
sanoat asosida rivojlantirish va tadbirkorlik sub’ektlarini qoʻllab-quvvatlash vazifalarining amaliy natijasi sifatida 
namoyon boʻlmoqda.   2015–2025 yillar davomida Fargʻona  viloyatida kichik sanoat zonalari sonining 6 tadan 
38 tagacha, ularda joylashgan korxonalar sonining esa 120 tadan 1 200 tagacha oshishi viloyatda sanoat 
infratuzilmasi mustahkamlanib, kichik biznes va sanoat kooperasiyasi asosida industriallashtirish jarayonlari 
chuqurlashganini  tasdiqlaydi.    

Global iqtisodiyotda resurslar tanqisligi va energiya sarfining ortib borishi sharoitida sanoat tarmoqlarida 
energiya samaradorligini oshirish strategik ahamiyat kasb etmoqda. Energiya resurslaridan oqilona va tejamkor 
foydalanish ishlab chiqarish xarajatlarini kamaytirish, mahsulot tannarxini pasaytirish, ekologik barqarorlikni 
ta’minlash hamda korxonalar raqobatbardoshligini oshirishda hal qiluvchi omil hisoblanadi. Shu jihatdan, 
sanoatda energiya samaradorligi dinamikasini oʻrganish iqtisodiy tahlilning muhim yoʻnalishlaridan biri sifatida 
namoyon boʻladi. Fargʻona viloyati mamlakatimizning yirik sanoat markazlaridan biri sifatida neft-kimyo, kimyo, 

elektrotexnika, toʻqimachilik va oziq-ovqat sanoati tarmoqlarida katta ishlab chiqarish salohiyatiga ega. Ushbu 
tarmoqlarda energiya resurslaridan foydalanish darajasi, texnologik jarayonlarni modernizasiya qilish, energiya 
tejamkor uskunalarni joriy etish va qayta tiklanuvchi energiya manbalaridan foydalanish koʻlamining kengayishi 
energiya samaradorligi koʻrsatkichlarining dinamikasiga bevosita ta’sir koʻrsatmoqda. Soʻnggi yillarda amalga 
oshirilayotgan tarkibiy islohotlar, innovasion texnologiyalarni joriy etish va ishlab chiqarishni modernizasiya 
qilish jarayonlari sanoat korxonalarida energiya sigʻimini qisqartirishga, ishlab chiqarish samaradorligini 
oshirishga hamda atrof-muhitga salbiy ta’sirni kamaytirishga xizmat qilmoqda. 

8-jadval. Fargʻona  viloyati sanoatida energiya samaradorligi dinamikasi[22]

Yil 1 mlrd soʻm mahsulotga toʻgʻri keladigan energiya sarfi 
(shartli birlik)

2015 1,00
2017 0,92
2019 0,85
2021 0,78
2023 0,71
2025 0,65

Fargʻona  viloyatida sanoat mahsulotlari ishlab chiqarishda energiya sarfining izchil kamayib borishi 
viloyatda industriallashtirish jarayonlari energiya samaradorligi asosida amalga oshayotganini koʻrsatadi. 
Jadval ma’lumotlariga koʻra, 2015 yilda 1 mlrd soʻm mahsulot ishlab chiqarish uchun shartli ravishda 1,00 
birlik energiya sarflangan boʻlsa, 2019 yilga kelib ushbu koʻrsatkich 0,85 birlikkacha kamaygan. Bu 2015–
2019 yillar davomida energiya sarfi 15 foizga qisqarganini anglatadi. Mazkur tendensiya 2017–2021 yillarga 
moʻljallangan Harakatlar strategiyasida belgilangan ishlab chiqarishni modernizasiya qilish va resurs tejovchi 
texnologiyalarni joriy etish vazifalari bilan izohlanadi. 2021 yilda energiya sarfi 0,78 birlikni tashkil etgan boʻlib, 
bu koʻrsatkich 2015 yilga nisbatan 22 foizga kamaygan. Shu davrda eksport hajmining 760 mln AQSh dollariga 
etgani va kichik sanoat zonalarida joylashgan korxonalar sonining 690 tagacha oshgani energiya samaradorligi 
oshishi sanoat hajmining oʻsishi bilan bir vaqtda ta’minlanganini koʻrsatadi. 2022 yildan keyin energiya sarfining 
yanada kamayishi Oʻzbekiston Respublikasi Prezidentining 2022 yil 28 yanvardagi PF–60-son Farmoni bilan 
tasdiqlangan “2022–2026 yillarga moʻljallangan Yangi Oʻzbekistonni rivojlantirish strategiyasi”da belgilangan 
“yashil iqtisodiyot”, energiya tejamkor texnologiyalarni joriy etish va sanoatni ekologik barqaror rivojlantirish 
ustuvor yoʻnalishlarining amaliy natijasi sifatida namoyon boʻlmoqda. Xususan, 2023 yilda energiya sarfi 0,71 
birlikni, 2025 yilda esa 0,65 birlikni tashkil etib, 2021–2025 yillar oraligʻida yana 0,13 birlikka yoki 16,7 foizga 
qisqargan. 2015–2025 yillar davomida Fargʻona  viloyatida 1 mlrd soʻm mahsulotga toʻgʻri keladigan energiya 
sarfining 1,00 birlikdan 0,65 birlikkacha, ya’ni 35 foizga kamayishi sanoat tarmoqlarida innovasion texnologiyalar 
joriy etilayotganini, quvvatlardan samarali foydalanilayotganini hamda industriallashtirish jarayonlari iqtisodiy 
oʻsish bilan birga resurs tejamkorlik asosida amalga oshayotganini  tasdiqlaydi.

X U L O S A  V A  T A K L I F L A R
Fargʻona viloyatining 2015–2025 yillardagi industrial rivojlanish jarayonlarini tahlil qilish natijasida quyidagi 

ilmiy va amaliy xulosalarga kelindi:
1. Sanoat hajmining jadal oʻsishi: viloyatda industriyalashtirish siyosati natijasida sanoat mahsulotlari 

ishlab chiqarish hajmi 2015 yildagi 12,8 trln soʻmdan 2025 yilga kelib 48,7 trln soʻmga etdi, ya’ni ishlab chiqarish 
quvvatlari qariyb 3,8 barobarga kengaydi. Bu koʻrsatkich hudud iqtisodiyotida sanoat tarmogʻining drayverlik 
rolini mustahkamladi.

2. Infratuzilmaviy transformasiya: kichik sanoat zonalarining (KSZ) tizimli tashkil etilishi natijasida ularning 
soni 6 tadan 38 taga, ulardagi korxonalar soni esa 120 tadan 1 200 taga etdi. Bu hududiy iqtisodiyotda kichik 
va oʻrta sanoat sub’ektlarining ulushini oshirishga xizmat qildi.

3. Investisiyaviy faollik va eksport salohiyati: sohaga yoʻnaltirilgan investisiyalar hajmi 9,3 barobar (2,1 
trln soʻmdan 19,5 trln soʻmgacha) ortishi natijasida tayyor mahsulotlar eksporti 3,2 barobar koʻpayib, 1,3 mlrd 
AQSh dollarini tashkil etdi.

4. Sifat va resurs tejamkorligi: industrial rivojlanish nafaqat miqdoriy, balki sifat jihatidan ham yangi 
bosqichga koʻtarildi. Xususan, innovasion mahsulotlar ulushi 18,5 foizga etgan boʻlsa, energiya samaradorligini 
oshirish hisobiga mahsulot tannarxidagi energiya sarfi 35 foizga qisqardi.

5. Ijtimoiy samaradorlik: sanoat korxonalari sonining 2,1 barobar ortishi band aholi sonini 142 ming kishidan 
220 ming kishigacha koʻpaytirish imkonini berdi, bu esa hududdagi ijtimoiy barqarorlikning muhim omili boʻldi.

Tahlillar asosida viloyat sanoatini yanada rivojlantirish boʻyicha quyidagi takliflar ilgari suriladi:
1. Texnologik modernizasiya: mashinasozlik tarmogʻida quvvatdan foydalanish darajasi eng past (69%) 

ekanligini inobatga olib, ushbu tarmoqqa xorijiy investisiyalarni faol jalb etish va ishlab chiqarish bazasini toʻliq 
yangilash lozim.

2. Zaxiralardan samarali foydalanish: oziq-ovqat sanoatida mavjud 28 foizlik ishlatilmagan quvvatlarni 
ishga solish uchun qishloq xoʻjaligi mahsulotlarini chuqur qayta ishlash va saqlashning zamonaviy logistika 
markazlarini tashkil etish maqsadga muvofiq.

3. “Yashil” texnologiyalarni qoʻllab-quvvatlash: energiya sarfini yanada kamaytirish maqsadida sanoat 
korxonalarida qayta tiklanuvchi energiya manbalaridan foydalanishni ragʻbatlantirish tizimini kengaytirish zarur.

4. Innovasion zanjirni mustahkamlash: sanoatda innovasion mahsulotlar ulushini yanada oshirish uchun 
oliy ta’lim muassasalari va sanoat korxonalari oʻrtasidagi ilmiy-amaliy kooperasiyani yangi bosqichga olib 
chiqish talab etiladi

